
AATTAASSSSUUTT  IINNAATTSSIISSAARRTTUUNNII  

 

ATASSUT      UPA14/176-1 

Knud Kristiansen     23.04.2014 

 

Meeqqat inuusuttullu 16-init 24-nut ukiullit annertuumik innar-luutillit Kalaallit Nunaata 

avataani uninngagallartut ukiumut marloriarlutik Kalaallit Nunaannut tikeraarluni 

angalanermut pisinnaatitaaffeqassasut erseqqissaavigeqqullugu qulakkeerneqaqqullugulu 

Naalakkersuisut peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Agathe Fontain, Inuit Ataqatigiit) 

 

Nunatta avataani inissisimasut annertuumik innarluutillit, nunatsinnit pitsaanerpaamik, 

periarfissatigullu, minnerunngitsumik inatsisitigut tamatigut qularnaarsimaneqarnissaat ATASSUT-

miit aallaavigilluinnarparput. 

 

Innuttaqativut naliginnaasumik periarfissaqanngitsut, aammalu isumassorneqarnikkut 

pisariaqartitsisut inuiaqatigiinnit isumagineqarnissaat ATASSUT-miit pingaartipparput. 

 

Nunatta avataani meeqqat inuusuttullu 16-niit 24-nut ukiullit annertuumik innarluutillit, nunatta 

avataani uninngagallartut, ukiumut marloriarlutik nunatsinnut, ilaquttaminnut tikeraarsinnaanerat 

pisinnaatitaaffiussasoq ATASSUT-miit isumaqarpugut. Tamannalu aallaavigalugu 

naalakkersuinikkut ineriartortitsineq aamma ingerlanneqassalluni. 

 

Naalakkersuisooqatigiinnermi isumaqatigiissummiippoq, nunatsinni innarluutillit innuttaasut allat 

naligalugit innuttaasuunerat, aammalu FN-ip innarluutillit pillugit isumaqatigiissutaa naapertorlugu 

innarluutillit pisinnaatitaaffii qulanaarneqassasut.   

 

Naalakkersuisut maanna annertuumik innarluutillit ikiorserneqartarneri pillugit nalunaarutissamut 

siunnersuutissaq tusarniaassutigaat. Tassani anguniarneqarluni, annertuumik innarluutillit nunatta 

avataani uninngagallartut ukiumut marloriarluni tikeraarsinnaanerat, angalasinnaanerat 

pisinnaatitaaffinngortinneqassasoq ATASSUT-miit naapertuuttutut isigaarput. Aammalu 

atuutilernissaa qilanaaraarput. 

Kiisalu Innarluutilinnut isumaginninnerup kommuuninut nuunneqarnerata kingorna nalilersuineq, 

Namminersorlutik Oqartussat, kommuunillu kattuffiat, KANUKOKA-p isumaqatigiissutaa 

aallaavigalugu, nalilersuineq tamanna ukioq manna naammassisussaq qilanaaraarput. 

 

ATASSUT-miit iluarisimaarparput, Naalakkersuisut annertuumik innarluutilinnut isumaginnerup 

suli pitsaanerunissaa anguniarlugu maannamut sulinermikkut killiffiat. Aammalu qilanaarpugut,  

nalilersuinerit ingerlasut suleriaqqinnissamut tikkuussinerat aallaavigalugu 

ineriartortitseqataaqqinnissatsinnut. 

 

Taakku tunngavigalugit, ATASSUT-miit isumaqarpugut, siunnersuutigineqartumi tunngaviusoq 

naammassineqartoq, taamaattorli siunertarineqartoq tapersersoratsigu inassutigissavarput 

siunnersuut akuersaarneqassasoq suliamullu ilanngunneqarluni. 

 

 


